
ᐅᖃᐅᓯᑦᓴᕆᔭᐅᔪᕕᓃᑦ ᒫᑦᔨ 2019-ᒥ ᐃᓕᓐᓂᐊᓂᕐᒥ ᑭᒡᒐᑐᕐᑏᑦ ᑲᑎᖕᖓᓂᖓᓂ  

ᒫᑦᔨ 12-ᒥᑦ 13-ᒧᑦ ᐃᓕᓐᓂᐊᓂᕐᒥ ᑭᒡᒐᑐᕐᑎᖏᑦ ᑲᑎᓚᐅᔪᕗᑦ ᑲᖏᕐᓱᒥ. ᐊᑖᓂ ᑕᑯᓚᖓᕗᑎᑦ 
ᐃᓘᓐᓈᒍᑦ ᐅᖄᔭᐅᓗᐊᖕᖓᐊᓚᐅᔪᓂᒃ ᑲᑎᖕᖓᓂᖃᕐᑎᓗᒋᑦ ᐅᓪᓘᓂ ᒪᕐᕉᓂ.  

ᖃᐅᔨᓴᕐᑕᐅᓂᖓ ᐃᓕᓐᓂᐊᑎᑦᓯᔩᑦ ᓇᓗᓀᕐᐅᒍᑎᑖᕐᓂᒧᑦ ᐃᓕᓐᓂᐊᑎᑦᓯᒍᑎᖓ ᐱᑕᖃᕐᑎᑕᐅᓲᖅ 
ᐱᓇᓱᐊᖃᑎᖃᕐᓱᑎᒃ ᒪᑭᐅᓪ ᐃᓕᓐᓂᐊᕕᕐᔪᐊᖓᓂᒃ.  

ᑎᓕᔨᒍᑎᐅᓯᒪᔪᒥᒃ ᑐᖕᖓᕕᖃᕐᓱᑎᒃ ᐃᓕᓐᓂᐊᓂᕐᒥ ᑭᒡᒐᑐᕐᑎᖏᓐᓂ ᐱᓯᒪᔪᒥᒃ ᐆᑦᑐᐱᕆ 2018-ᒥ, 
ᐃᓕᓐᓂᐊᑐᓕᕆᕕᒃ ᐱᓇᓱᐊᕐᑎᓯᓚᐅᔪᖅ ᐃᓕᓐᓂᐊᕕᕐᔪᐊᖓᓂᒃ ᐋᑐᕚᒥ ᖃᐅᔨᓴᕐᕕᖓᓂᒃ 
ᐃᓕᓐᓂᐊᓂᓕᕆᓂᕐᒥᒃ ᐊᒻᒪᓗ ᓄᓇᓕᓐᓂ ᐱᒍᑦᔨᕕᖓᓂᒃ ᕿᒥᕐᕈᓂᖃᕐᑎᓯᓂᕐᒥᒃ ᐃᓕᓴᕐᓂᓕᕆᓂᐅᑉ 
ᐃᓕᓐᓂᐊᑎᑦᓯᔨᓂᒃ ᓇᓗᓀᕐᑕᐅᒍᑎᖓᓄᑦ ᐃᓕᓐᓂᐊᑎᑦᓯᒍᑎᖓᓂᒃ, ᐊᑐᐃᓐᓇᐅᑎᑕᐅᓲᒥᒃ 
ᐱᓇᓱᐊᖃᑭᖃᕐᓱᑎᒃ ᒪᑭᐅᓪ ᐃᓕᓐᓂᐊᕕᕐᔪᐊᖓᓂᒃ.  

ᖃᐅᔨᓴᕐᓂᖃᓚᐅᔪᑦ ᓄᓇᕕᒻᒥ ᐊᑯᓐᓂᖏᓐᓂ ᔫᓂ ᐊᒻᒪᓗ ᑏᓯᒻᐱᕆ 2018-ᒥ. ᒪᕐᕉᓂᒃ 
ᑕᑯᓐᓇᓂᖃᓚᐅᔪᑦ ᐊᐱᕆᐅᑏᓐᓂᒃ ᓇᓗᓀᕐᑕᐅᔪᕕᓃᓐᓂᒃ ᐃᓕᓐᓂᐊᓂᕐᒥ ᑭᒡᒐᑐᕐᑎᖏᓐᓄᑦ ᐆᑦᑐᐱᕆ 
2018-ᒥ:  

1. ᖃᓅᖅ ᐃᓕᓐᓂᐊᑎᑦᓯᒍᑎ ᑭᖕᖒᒪᒋᔭᖏᓐᓂᒃ ᐱᓇᓱᖃᑎᖏᑦᑕ ᐱᓇᓱᐊᓲᖑᕙ?  

2. ᐃᓕᓐᓂᐊᑎᑦᓯᒍᑎᐅᑉ ᐋᕐᕿᓱᕐᓯᒪᓂᖓ ᐊᒻᒪᓗ ᖃᓄᓪᓗᐊᖅ ᐊᑯᓃᕐᓂᖓ ᓈᒻᒪᓈᕐᖃ 
ᐊᒻᒪᓗ, ᖏᑐᐊᕈᓂ, ᐊᓯᖏᓐᓃᒃ ᐱᒐᓱᐊᕈᑎᑦᓴᕆᐊᓪᓚᖃᕐᖃ? 

ᖃᐅᔨᓴᕐᓂᒧᑦ ᐃᓚᒋᔭᐅᔪᑦ, 13-ᓂᒃ ᕿᒥᕐᕈᔨᓂᒃ ᐋᕐᕿᓱᐃᓯᒪᑦᓱᑎᒃ ᐊᒻᒪᓗ ᖃᐅᔨᑎᑦᓯᔩᑦ 
ᐊᐱᕐᓱᑕᐅᓂᖃᕐᓱᑎᒃ. ᑲᑎᑦᓱᑎᒃ, 135 ᐃᓚᐅᓚᐅᔪᑦ 8-ᓂ ᓄᓇᓕᓐᓂ ᓄᓇᕕᒻᒥ ᐱᓯᒪᑎᓪᓗᒋᑦ 
ᐱᕙᓪᓕᐊᔭᐅᓂᖓᓄᑦ. ᕿᒥᕐᕈᓃᑦ ᐱᔭᕇᕐᑕᐅᓚᐅᔪᑦ 16-ᓄᑦ ᐃᓕᓐᓂᐊᑎᑦᓯᔩᑦ ᐊᖓᔪᕐᖄᖏᑦᑕ 
ᑐᖓᓕᖏᓐᓄᑦ ᐊᒻᒪᓗ ᐃᓕᓐᓂᐊᑎᑦᓯᔩᑦ ᐊᖓᔪᕐᖄᖏᑦ ᐊᒻᒪᓗ ᖃᐅᔨᓴᕐᓂᒧᑦ ᐱᓇᓱᖃᑎᒌᑦ 
ᕿᒥᕐᕈᔭᐅᓚᐅᔪᑦ ᐃᓕᓐᓂᐊᑎᑦᓯᒍᑎᖏᑦᑕ ᐊᓪᓚᓯᒪᐅᑎᖏᓐᓂᒃ ᐱᑕᖃᕐᑎᑕᐅᔪᓂᒃ ᒪᑭᐅᓪ 
ᐃᓕᓐᓂᐊᕕᕐᔪᐊᖓᓄᑦ.  

ᕿᒥᕐᕈᓂᖅ ᐱᔭᕇᕐᓂᖃᓚᐅᔪᖅ ᒫᓐᓇᐅᔪᖅ ᐱᑕᖃᕐᑎᑕᐅᔪᖅ, ᐃᓕᓐᓂᐊᑎᑦᓯᔩᑦ ᓇᓗᓀᕐᑕᐅᓂᕐᒧᑦ 
ᐃᓕᓐᓂᐊᑎᑦᓯᒍᑎᖓ ᑭᖕᖒᒪᒋᔭᖏᓐᓂᒃ ᐱᑕᖃᕐᑎᓯᖕᖏᑐᖅ ᓄᓇᕕᒻᒥ ᓄᓇᓕᖏᑦᑕ 
ᐃᓚᐅᔪᖏᓐᓄᑦ, ᐃᓕᓐᓂᐊᑎᑦᓯᔨᖏᓐᓄᑦ ᐊᒻᒪᓗ ᐱᐊᕋᖏᓐᓄᑦ.  

ᑭᒡᒐᑐᕐᑏᑦ ᐅᖄᓚᐅᔪᑦ ᖃᐅᔨᔭᐅᒍᑎᕕᓂᖏᓐᓂᒃ ᐊᒻᒪᓗ ᐃᒣᓗᖁᔨᒍᑎᖏᓐᓂᒃ ᑐᓴᕐᑎᓯᒍᑎᐅᓚᐅᔪᓂᒃ 
ᐋᑐᕚᒥ ᖃᐅᔨᓴᕐᕕᖓᑕ ᐃᓕᓐᓂᐊᓂᓕᕆᓂᕐᒥᒃ ᐊᒻᒪᓗ ᓄᓇᓕᓐᓂ ᐱᒍᑦᔨᑎᓂᒃ ᖃᐅᔨᒪᔨᒻᒪᕆᖓᓄᑦ. 
ᐱᓗᐊᕐᑐᒥ, ᐅᑯᐊ ᐅᖃᐅᓯᑦᓴᕆᔭᐅᓗᐊᖕᖑᐊᓚᐅᔪᑦ:  

o ᐅᖃᐅᓯᖓ ᐃᓕᓐᓂᐊᑎᑦᓯᓂᖓᑕ: ᐃᓕᓐᓂᐊᑎᑦᓯᔩᑦ ᐅᖃᕐᓯᒪᔪᑦ 
ᐃᓕᓐᓂᐊᑎᑦᓯᔪᑦᓴᐅᓂᖏᓐᓂᒃ ᖃᓪᓗᓈᑎᑐᑦ. ᑭᒡᒐᑐᕐᑏᑦ ᐅᖃᓚᐅᔪᑦ ᐃᓘᓐᓇᑎᒃ 
ᐃᓕᓐᓂᐊᑎᑦᓯᔩᑦ ᖃᓪᓗᓈᑎᑑᕈᓐᓇᓯᐊᖕᖏᓂᖏᓐᓂᒃ ᑌᒣᒻᒪᑦ ᑕᒪᓐᓇ 
ᕿᒥᕐᕈᔭᐅᓂᖃᑦᓯᐊᕆᐊᓕᒃ.  

o ᐃᓕᓐᓂᐊᑎᑦᓯᔩᑦ ᐱᒍᒪᔪᕕᓃᑦ ᑲᔪᓯᔪᒥᒃ ᐃᓄᑦᑎᑐᑦ ᐅᖃᐅᓯᕐᒥᒃ ᐃᓕᓐᓂᐊᑎᑕᐅᓂᕐᒥᒃ 
ᐃᑲᔪᕐᓯᓚᖓᑎᓪᓗᒍ ᐊᒻᒪᓗ ᓲᖑᓯᑎᑦᓯᒋᐊᕐᓗᓂ ᐃᓄᑦᑎᑐᑦ ᐅᖃᐅᓯᖓᓂᒃ. ᐅᑯᐊ 
ᐃᓚᐅᑎᓪᓗᒋᑦ, ᐃᓕᓐᓂᐊᑎᑦᓯᓂᖅ ᐱᑕᖃᕐᑎᓯᒋᐊᖃᕐᒥᔪᖅ ᑖᒃᑯᓄᖓ 
ᐃᓕᓐᓂᐊᑎᑦᓯᒍᑎᒋᒍᓐᓇᑕᖓᓂᒃ ᐊᒻᒪᓗ ᐱᓇᓱᐊᕈᑎᒋᓂᐊᕐᑕᖏᓐᓂᒃ 
ᐱᒍᓐᓇᓯᑎᑦᓯᓂᐊᕐᑐᒥᒃ ᑖᒃᑯᓂᖓ ᐃᑲᔪᕐᓂᒥᒃ ᐃᓄᓐᓂᒃ ᐱᐊᕋᕐᓂᒃ ᐃᓄᑦᑎᑐᑦ 
ᑐᖓᓕᐅᑎᓪᓗᒍ ᐅᖃᐅᓯᓕᓐᓂᒃ.  



o ᐃᓱᒪᒋᔭᐅᒋᐊᖃᕐᒥᔪᖅ ᐃᓕᓐᓂᐊᑎᑦᓯᒍᑎᐅᑉ ᐋᕐᕿᓱᕐᓯᒪᓂᖓ ᒪᓕᑦᑕᐅᒋᐊᓖᑦ 
ᑭᖑᓂᖃᓚᖓᑦᓱᑎᒃ ᐃᓕᓐᓂᐊᕕᒻᒥ ᖃᕆᐊᒥ ᐊᑐᕐᑕᐅᓗᑎᒃ, ᐱᕕᖃᕐᑎᓯᓚᖓᓗᑎᒃ 
ᐃᓕᓐᓂᐊᑎᑦᓯᔨᓂᒃ ᐊᑐᕐᑕᐅᑎᑦᓯᓂᕐᒥᒃ ᓄᑖᒥ ᐃᓕᑦᑕᕕᓂᕐᒥᓂᒃ ᐊᒻᒪᓗ ᐱᓇᓱᐊᕈᑎᒥᒃ 
ᐃᓕᓐᓂᐊᕆᐊᓪᓚᓚᐅᕋᑎᒃ ᑭᖑᓂᖓᓂ. ᑭᒡᒐᑐᕐᑏᑦ ᐅᖃᓚᐅᔪᑦ ᐃᓕᓐᓂᐊᑎᑦᓯᔩᑦ 
ᐱᒋᐅᕐᓴᑎᑕᐅᓂᕐᒧᑦ ᐃᓕᓐᓂᐊᓂᕐᒥ ᐃᓱᐊᕐᓭᔨᖓᑕ ᐱᓇᓱᒐᖓ ᐱᒻᒪᕆᐅᒋᐊᖓᓂᒃ ᑕᒪᓐᓇ 
ᐱᑦᔪᑎᒋᑦᓱᒍ, ᐃᓕᓐᓂᐊᑎᑦᓯᔩᑦ ᐱᕚᓪᓕᔭᐅᒍᓐᓇᒪᑕ ᐅᖃᐅᑎᔭᐅᓗᑎᒃ ᐊᑐᕐᑕᐅᑎᑦᓯᓕᕈᑎᒃ 
ᐃᓕᑦᑕᕕᓂᕐᒥᓂᒃ.  

o ᐃᓕᓐᓂᐊᑎᑦᓯᔩᑦ ᐱᒋᐅᕐᓴᑎᑕᐅᓂᖏᑦᑕ ᐃᓕᓐᓂᐊᑎᑕᐅᒍᑎᖏᑦ ᐃᓚᐅᑎᑦᓯᒋᐊᖃᕋᔭᕐᑐᑦ 
ᐃᓄᐃᑦ ᐃᓕᓐᓂᐊᑎᑦᓯᔩᑦ ᐃᓕᓐᓂᐊᕆᐊᖕᖓᑐᓂᑦ ᐳᕐᑐᓂᕐᓴᒧᑦ 5-ᒧᑦ ᑎᑭᑦᑐᓂᒃ. 
ᒫᓐᓇᐅᔪᖅ ᐃᓕᓐᓂᐊᑎᑕᐅᒍᑎ ᐱᑕᖃᕐᑎᓯᔪᖅ ᐃᓕᓐᓂᐊᕆᐊᖕᖓᑐᓂᑦ ᐳᕐᑐᓂᓕᓐᓄᑦ 3-ᓄᑦ 
ᐃᓕᓐᓂᐊᑎᑦᓯᔨᓄᑦ. ᓲᖑᓯᑎᑦᓯᒋᐊᕋᔭᕐᑐᖅ ᐃᓕᓴᕐᓂᓕᕆᓂᕐᒥᒃ ᑲᔪᓯᑦᓯᑎᑦᓯᓂᖓᓂᒃ 
ᓄᑖᓂᒃ ᐃᓕᓐᓂᐊᑎᑦᓯᒍᑎᓂᒃ ᐱᒋᐊᕐᑎᑕᐅᔪᕕᓂᕐᓂᒃ ᐳᕐᑐᓂᓕᓐᓂᒃ 4-ᓂᒃ ᐳᕐᑐᓂᕐᓴᒧᑦ 5-
ᒧᑦ ᑎᑭᑦᑐᓂᒃ ᐃᓄᑦᑎᑐᑦ ᐅᖃᐅᓯᖓᓂᒃ ᐊᒻᒪᓗ ᐅᖃᐅᓯᖓᓂᒃ ᑐᖓᓕᕐᒥᒃ 
ᐃᓕᓐᓂᐊᑎᑦᓯᒍᑎᖓᓂ.  

o ᑭᖕᖒᒪᓇᕐᓂᖓ ᐃᓄᓐᓅᓕᖓᔪᖅ ᐃᓕᓐᓂᐊᑎᑦᓯᔩᑦ ᐱᒋᐅᕐᓴᑎᑕᐅᓂᖏᓐᓄᑦ ᐊᒻᒪᓗ 
ᓇᓗᓀᕐᑕᐅᒍᑎᖓᓄᑦ ᐊᑐᐃᓐᓇᐅᑎᑕᐅᓂᖓᑕ, ᐊᒻᒪᓗ ᖃᐅᔨᒪᔭᐅᓗᓂ 
ᐃᓄᑦᑎᑑᓕᕐᑎᓯᒪᔪᓂᒃ ᖃᓪᓗᓈᑦ ᐃᓕᓐᓂᐊᓂᓕᕆᒍᑎᖏᓐᓂᒃ ᐊᑐᕐᓂᖃᕐᓗᓂ 
ᑌᒣᒋᐊᖃᖕᖏᓂᖓᓂᒃ.  

o ᐃᓕᓐᓂᐊᑎᑦᓯᒍᑏᑦ ᐊᒻᒪᓗ ᐃᓕᓐᓂᐊᒐᐅᑉ ᐊᓪᓚᓯᒪᐅᑎᖏᑦ ᐱᑕᖃᕐᑎᓯᒋᐊᓖᑦ 
ᐃᓕᓐᓂᐊᑎᑦᓯᔨᓂᒃ ᑐᑭᓯᒪᑎᑦᓯᓗᑎᒃ ᐱᕙᓪᓕᐊᓂᖏᓐᓂᒃ ᐃᓕᑦᓯᓂᖓᑕ ᐊᒻᒪᓗ ᐃᓘᓐᓈᒍᑦ 
ᖃᓄᓪᓗᐊᑎᒌᓚᖓᓂᖏᓐᓂᒃ ᐃᓕᓐᓂᐊᓂᕆᓚᖓᔭᖓᑕ. ᒫᓐᓇᐅᔪᖅ, ᐃᓕᓐᓂᐊᑎᑦᓯᔩᑦ 
ᐱᒋᐅᕐᓴᑎᑕᐅᓂᖏᑦ ᐃᓕᓐᓂᐊᑎᑦᓯᒍᑎᖏᑦ ᖃᐅᔨᒪᔭᐅᓪᓗᐊᖏᑦᑐᑦ ᐃᓕᓴᕐᓂᓕᕆᓂᕐᒥ. 
ᐃᓕᓐᓂᐊᑎᑦᓯᔩᑦ ᐱᒋᐅᕐᓴᑎᑕᐅᓂᖏᑦ ᐃᓕᓐᓂᐊᑎᑦᓯᒍᑏᑦ ᐃᓚᐅᒋᐊᓖᑦ ᐃᓘᓐᓈᒍᑦ 
ᐸᕐᓇᓯᒪᐅᑎᖏᓐᓄᑦ ᐃᓄᓐᓂᒃ ᐃᓕᓐᓂᐊᑎᑦᓯᔨᑖᕐᓂᒧᑦ ᐊᒻᒪᓗ ᐊᑕᑎᑦᓯᓂᕐᒧᑦ.  

o ᑭᖕᖒᒪᓇᕐᓂᖓ ᐃᓕᓐᓂᐊᑎᑦᓯᔩᑦ ᓇᓗᓀᕐᑕᐅᒍᑎᖓᑕ ᐃᓕᓐᓂᐊᑎᑦᓯᒍᑎᖏᑦᑎᒍᑦ 
ᐃᓕᑕᕆᔭᐅᒋᐊᖃᕐᓂᖓ ᓇᓂᓕᒫᖅ ᑯᐯᒻᒥ ᐊᒻᒪᓗ ᑲᓇᑕᒥ. ᖃᐅᔨᓴᕐᓂᐅᑉ ᑐᓴᕐᑎᓯᒍᑎᖓ 
ᑐᑭᓯᑎᑦᓯᓯᐊᕐᓂᖃᓚᐅᔪᖅ ᐃᓕᓐᓂᐊᑎᑦᓯᔩᑦ ᓇᓗᓀᕐᑕᐅᒍᑎᖓ ᐱᑕᖃᕐᑎᑕᐅᔪᖅ 
ᑐᕐᖃᑕᕐᕕᖓᓄᑦ ᐃᓕᓐᓂᐊᓂᓕᕆᓂᕐᒥ ᑖᒃᑯᓄᖓ ᐱᔭᕇᕐᑐᓄᑦ ᒫᓐᓇᐅᔪᖅ 
ᐃᓕᓐᓂᐊᑎᑦᓯᒍᑎᖏᓐᓂ ᐊᑐᕈᓐᓇᕆᐊᖓᓂᒃ ᐃᓕᓴᕐᓂᓕᕆᓂᐅᑉ ᑭᓯᐊᓂ 
ᐃᓕᓴᕐᓂᓕᕆᕕᖃᕕᖏᓐᓂ.  

o ᐅᖄᔭᐅᔪᐃᑦ ᐃᓚᒋᓚᐅᔭᖓ ᐃᓕᑕᕆᔭᐅᓂᕐᒧᑦ, ᓇᓂᓕᒫᖅ ᑯᐯᒻᒥ ᐊᒻᒪᓗ ᑲᓇᑕᒥ, 
ᐃᓕᓐᓂᐊᑎᑦᓯᔨᑦ ᓇᓗᓀᕐᑕᐅᒍᑎᖏᑦ ᐱᑖᕆᔭᐅᔪᕕᓃᑦ ᐃᓄᓐᓄᑦ ᐃᓕᓐᓂᐊᑎᑦᓯᔨᓄᑦ, 
ᐋᑐᕚᒥ ᖃᐅᔨᓴᕐᕕᖓᓂᒃ ᐃᓕᓐᓂᐊᓂᓕᕆᓂᕐᒥᒃ ᐊᒻᒪᓗ ᓄᓇᓕᓐᓂ ᐱᒍᑦᔨᕕᖓᓂᒃ 
ᖃᐅᔨᒪᔨᒻᒪᕆᖓ ᐅᖃᓚᐅᕐᒥᔪᖅ ᐱᒻᒪᕆᐅᓂᖓᓂᒃ ᐃᑉᐱᒋᔭᐅᒋᐊᖃᕐᓂᖓᓂᒃ 
ᐃᓕᓐᓂᐊᑎᑦᓯᒍᑎ ᐃᓚᒋᔭᐅᒋᐊᖃᕐᓂᖓᓂᒃ ᐃᓕᓐᓂᐊᓂᓕᕆᓂᕐᒥᒃ ᐃᓕᓐᓂᐊᕕᖓᓄᑦ. 
ᐃᓕᓐᓂᐊᒐᖅ ᐃᓕᓐᓂᐊᑎᑦᓯᒍᑎᐅᔪᖅ ᐃᓕᓐᓂᐊᕕᕐᔪᐊᑉ ᐃᓕᓐᓂᐊᕕᖓᓂ 
ᐃᓕᓐᓂᐊᓂᓕᕆᓂᕐᒧᑦ ᐱᑕᖃᕐᑎᓯᓂᕐᓴᐅᒐᔭᕐᒪᑦ ᓱᓕᑦᓯᐊᑐᒥᒃ ᐱᑦᓯᐊᓂᕐᐹᒥᒃ 
ᓈᒻᒪᓈᑦᓯᐊᑐᒥᒃ ᑲᓇᑕᒥ ᐊᕕᑦᑐᒥᒪᔪᓂ ᐊᒻᒪᓗ ᑲᓇᑕᓕᒫᒥ ᐊᑐᕐᑕᐅᓲᓂᒃ ᐃᓕᓐᓂᐊᑎᑦᓯᔩᑦ 
ᓇᓗᓀᕐᑕᐅᒍᑎᖓᓅᓕᖓᔪᓂᒃ.  

o ᓄᑖᖅ ᐋᕐᕿᓱᕐᓯᒪᐅᑎ ᐋᕐᕿᑕᐅᑐᐊᕐᐸᑦ ᐃᓕᓐᓂᐊᑎᑦᓯᔩᑦ ᐱᒋᐅᕐᓴᑎᑕᐅᓂᕐᒧᑦ 
ᐃᓕᓐᓂᐊᑎᑦᓯᒍᑎᖏᓐᓂ, ᐃᒣᓗᖁᔨᒍᑎᖓ ᓯᕗᓪᓕᐹᖅ ᐊᓪᓗᕆᐊᕈᑎ ᐃᓄᓐᓂᒃ 
ᓇᓗᓀᕐᓯᑎᑦᓯᓂᖅ ᐃᓕᓐᓂᐊᑎᑦᓯᒍᑎᓂ ᑐᖕᖓᕕᒋᔭᐅᕋᔭᕐᑐᓂᒃ ᐃᓪᓕᕆᔭᖏᓐᓂᒃ. ᑖᒃᑯᐊ 



ᐃᓪᓕᕆᔭᖏᑦ ᐊᑐᕐᑕᐅᒐᔭᕐᑐᑦ ᐃᓕᓐᓂᐊᓂᕐᒥ ᑭᒡᒐᑐᕐᑎᓄᑦ ᐃᓕᓐᓂᐊᕈᑎᑦᓴᓕᐅᕐᑎᓂᒃ 
ᓵᑕᑦᓴᐅᓂᐊᕐᑎᓗᒋᑦ ᐊᒻᒪᓗ ᓴᐳᑦᔨᓂᐊᕐᑎᓗᒋᑦ ᑕᑯᓐᓇᑕᖏᓐᓂᒃ ᓄᓇᕕᒻᒥ ᓄᓇᓕᖏᑦ. 

o ᐃᓕᓐᓂᐊᑎᑦᓯᒍᑎᐅᔪᖅ ᒫᓐᓇ ᑲᔪᓯᑎᑕᐅᖕᖏᐸᑦ, ᐱᓇᓱᐊᕈᑎᐅᓂᐊᕐᑐᒥᒃ 
ᐸᕐᓇᓯᒪᐅᑎᖃᕆᐊᓕᒃ ᐃᑉᐱᒋᔭᖃᕐᓂᐊᓗᑎᒃ ᓈᒻᒪᓈᑦᓯᐊᑐᒃᑯᑦ ᐊᓯᑦᔨᓂᖃᕐᑎᓯᓂᕐᒥᒃ ᐊᒻᒪᓗ 
ᐃᓕᑕᕆᔭᐅᓂᐊᕐᑎᓗᒋᑦ ᖁᕝᕙᕆᐊᕈᑏᑦ ᐱᑖᕆᔭᐅᓯᒪᔪᑦ ᐃᓕᓐᓂᐊᑎᑦᓯᔨᓄᑦ ᒫᓐᓇᐅᔪᖅ 
ᐃᓕᓐᓂᐊᑐᓄᑦ ᒪᑭᐅᓪ ᓇᓗᓀᕐᑕᐅᒍᑎᖓᓂ ᐃᓕᓐᓂᐊᑎᑦᓯᒍᑎᖏᓐᓄᑦ. ᑖᑦᓱᒥᖓ 
ᐅᖄᑎᓪᓗᒋᑦ, ᑐᑭᓯᓇᕐᑎᑕᐅᓚᐅᔪᖅ ᐊᒥᓲᓂᕐᓭᑦ 135 ᒫᓐᓇᐅᔪᖅ ᐃᓕᓐᓂᐊᑐᐃᑦ ᒪᑭᐅᓪ 
ᐃᓕᓐᓂᐊᑎᑦᓯᒍᑎᖏᓐᓂ 10-ᓂᒃ ᐃᑭᓐᓂᓴᓂᒃ ᖁᕝᕙᕆᐊᕈᑎᖃᕆᐊᖏᓐᓂᒃ. 
ᑐᑭᑖᕈᑎᐅᒐᓗᐊᕐᐸᑦ ᓯᕗᓂᑦᓴᖓ ᒫᓐᓇᐅᔪᖅ ᐃᓕᓐᓂᐊᑎᑦᓯᔩᑦ ᓇᓗᓀᕐᑕᐅᓂᕐᒧᑦ 
ᐃᓕᓐᓂᐊᑎᑕᐅᒍᑎᖓ, ᐃᓄᐃᑦ ᐃᓕᓐᓂᐊᑎᑦᓯᔩᑦ 9-ᓂᒃ ᖁᕝᕙᕆᐊᕈᑎᑖᕆᐊᓖᑦ 
ᐱᔭᕇᕐᓂᓴᖏᓐᓄᑦ ᓇᓗᓀᕐᑕᐅᒍᑎᑖᕐᓂᒧᑦ ᒪᓐᓇᐅᔪᖅ ᐃᓕᓐᓂᐊᑎᑕᐅᔪᑦ 
ᐱᔭᕇᕈᑎᑖᓛᕐᑎᓗᒋᑦ ᐃᓱᐊᓂ 2018-2019 ᐃᓕᓐᓂᐊᓇᐅᑉ ᐊᕐᕌᒍᖓᓂ.  

ᐃᓱᒪᒋᔭᐅᒋᐊᓕᒃ ᐃᒣᓘᕈᑎᐅᖁᔭᐅᔪᑦ ᐊᒻᒪᓗ ᑕᑯᔭᐅᓯᒪᔪᑦ ᐱᑦᔪᑎᒋᑦᓱᒍ ᐃᓕᓐᓂᐊᑎᑦᓯᔩᑦ 
ᓇᓗᓀᕐᑕᐅᒍᑎᒧᑦ ᐃᓕᓐᓂᐊᑎᑦᓯᒍᑎ ᐊᑐᓕᕐᑎᑕᐅᓯᒪᔪᖅ ᐱᓇᓱᐊᖃᑎᖃᕐᓱᑎᒃ ᒪᑭᐅᓪ 
ᐃᓕᓐᓂᐊᕕᕐᔪᐊᖓᓂᒃ, ᖃᔪᓯᒃᑫᔨ ᐊᐱᕆᔭᐅᓚᐅᕐᑐᖅ ᐱᓇᓱᐊᖃᑎᖃᖁᔭᐅᑦᓱᓂ ᐃᓕᓐᓂᐊᑐᓕᕆᕕᒻᒥᒃ 
ᐋᕐᕿᓱᐃᖃᑎᒋᓗᒋᑦ ᐱᓇᓱᐊᕈᑎᐅᓂᐊᕐᑐᒥᒃ ᐸᕐᓇᓯᒪᐅᑎᖓᓂᒃ ᓯᕗᓂᕐᒧᑦ. ᑖᓐᓇ ᐸᕐᓇᓯᒪᐅᑎ 
ᑐᓴᕐᑎᓯᒍᑎᐅᓛᕐᑐᖅ ᐃᓕᓐᓂᐊᓂᕐᒥ ᑭᒡᒐᑐᕐᑎᓄᑦ ᔫᓂᒥ ᑲᑎᖕᖓᓂᖃᓕᕐᐸᑕ.  

ᐃᓕᓐᓂᐊᓂᕐᒥ ᑭᒡᒐᑐᕐᑏᑦ ᑐᑭᑖᕈᑎᒥᒃ ᐊᑐᓕᕐᑎᓯᓚᐅᔪᒻᒥᔪᑦ ᑐᑦᓯᕋᕈᑎᒥᒃ ᓯᓚᑖᓂᒥᐅᓄᑦ 
ᖃᐅᔨᓴᕐᑕᐅᑎᑦᓯᓂᕐᒥᒃ ᐃᓕᓐᓂᐊᑎᑦᓯᔩᑦ ᐱᒋᐅᕐᓴᑎᑕᐅᓂᕐᒧᑦ ᐃᓕᓐᓂᐊᑎᑦᓯᒍᑎᖓᓂᒃ 
ᐊᑐᐃᓐᓇᐅᑎᑕᐅᔪᒥᒃ ᐱᓇᓱᐊᖃᑎᖃᕐᓱᑎᒃ ᔫᑳᑦᑯᓐᓂᒃ ᑲᒪᒋᔭᐅᑎᑦᓯᓂᕐᒥᒃ. 

ᕿᒥᕐᕈᓂᕕᓂᕐᒧᑦ ᑐᓴᕐᑎᓯᒍᑎ ᐱᒋᐅᕐᓴᑎᑦᓯᓂᕐᒥᒃ ᑭᖕᖒᒪᓇᕐᓂᖓᓂᒃ ᐃᓗᕐᖁᓯᕐᒧᑦ ᐊᒻᒪᓗ ᓄᓇᒥ 
ᐊᓐᓇᐅᒪᒐᓱᐊᕐᓂᒧᑦ ᐃᓕᓐᓂᐊᑎᑦᓯᔨᖏᓐᓂᒃ.  

ᐱᓇᓱᐊᖃᑎᖃᕐᓱᑎᒃ ᐃᓗᕐᖁᓯᓕᕆᓂᕐᒥᒃ ᐊᒻᒪᓗ ᓄᓇᒥ ᐊᓐᓇᐅᒪᒐᓱᐊᕐᓂᒧᑦ ᐱᓇᓱᕝᕕᖓᓂᒃ, 
ᐃᓕᓐᓂᐊᑎᑦᓯᔩᑦ ᐱᒋᐅᕐᓴᑎᑕᐅᓂᖏᑦᑕ ᐱᓇᓱᕝᕕᖓ ᖃᐅᔨᓴᕐᓂᖃᓚᐅᔪᖅ ᐱᒋᐅᕐᓴᑎᑕᐅᓂᕐᒧᑦ 
ᑭᖕᖒᒪᓇᕐᓂᖓᓂᒃ ᕿᒥᕐᕈᔭᐅᒍᑎᖓᓂᒃ ᓇᓗᓀᕐᓯᓂᕐᒧᑦ ᖃᓄᐃᓘᕐᓗᑎᒃ ᐃᑲᔪᕐᓯᕋᔭᕐᒪᖔᕐᒥᒃ ᓄᓇᒥ 
ᐊᓐᓇᐅᒪᒐᓱᐊᕐᓂᒧᑦ ᐊᒻᒪᓗ ᐃᓗᕐᖁᓯᓕᕆᓂᕐᒧᑦ ᐃᓕᓐᓂᐊᑎᑦᓯᔨᖏᓐᓂᒃ ᐱᐅᓯᐅᒥᑎᑕᐅᒍᓐᓇᒪᖔᑦ.  

ᕿᒥᕐᕈᓂᖅ ᐱᓇᓱᐊᕐᑕᐅᓚᐅᔪᖅ ᐅᓪᓗᓕᒫᖅ ᑲᑎᒪᓂᐊᕈᓯᖃᕐᓱᑎᒃ ᐃᓚᐅᓚᐅᔪᑦ 22 ᓄᓇᒥ 
ᐊᓐᓇᐅᒪᒐᓱᐊᕐᓂᒧᑦ ᐊᒻᒪᓗ ᐃᓗᕐᖁᓯᓕᕆᓂᕐᒧᑦ ᐃᓕᓐᓂᐊᑎᑦᓯᔩᑦ 12-ᓂ ᓄᓇᓕᓐᓂ ᐱᓯᒪᔪᑦ 14-ᓂ 
ᓄᓇᕕᒻᒥ ᓄᓇᓕᖏᓐᓂ. ᐃᓚᒋᐊᕈᑎᐅᑎᓪᓗᒍ, ᖁᓖᑦ ᐊᐅᓚᑦᓯᓂᓕᕆᓂᕐᒥᒃ ᓯᕗᓕᕐᑏᑦ ᐃᓚᐅᑎᓪᓗᒋᑦ 
ᐃᓚᖏᓐᓂ ᑲᑎᒪᓂᐊᕈᓯᕐᓂ ᐃᓚᐅᑎᓪᓗᒍ ᑫᕙᓪᓚᖓᑦᓱᑎᒃ ᐅᖄᖃᑎᒌᓐᓂᖅ.  

ᐃᓘᓐᓈᒍᑦ, ᕿᒥᕐᕈᓂᖅ ᑕᑯᓂᖃᓚᐅᔪᖅ ᑭᖕᖒᒪᓇᕐᓂᖓᓂᒃ ᐃᓕᓐᓂᐊᑎᑦᓯᔨᓂᒃ 
ᐱᒍᓐᓇᕆᐊᓪᓚᑎᑦᓯᓂᕐᒥᒃ ᑲᑎᖃᑎᒋᓗᒋᑦ, ᐅᖄᖃᑎᒌᓐᓂᒥᒃ ᐊᑐᕈᓐᓇᑕᖏᓐᓂᒃ, ᐱᒍᓐᓇᓂᖏᓐᓂᒃ 
ᐊᒻᒪᓗ ᐱᐅᓂᕐᐹᒥ ᐱᓇᓱᐊᕈᑎᐅᒍᓐᓇᑐᒥᒃ.  

ᒪᕐᕉᓕᖓᔫᒃ ᐃᒣᓘᖁᔨᒍᑏᒃ ᑐᓴᕐᑎᓯᒍᑎᐅᓚᐅᔫᒃ ᑭᒡᒐᑐᕐᑎᓄᑦ. ᓯᕗᓪᓕᖅ (5 ᐃᒣᓗᖁᔨᒍᑏᑦ), 
ᑐᕌᕐᓂᓕᒃ ᑕᑯᓐᓇᓂᕐᒥᒃ ᑭᖕᖒᒪᓇᕐᓂᖓ ᐅᖃᕐᑕᐅᓚᐅᔪᖅ ᓄᓇᒥ ᐊᓐᓇᐅᒪᒐᓱᐊᕐᓂᒧᑦ ᐊᒻᒪᓗ 
ᐃᓗᕐᖁᓯᓕᕆᓂᕐᒧᑦ ᐃᓕᓐᓂᐊᑎᑦᓯᔨᖏᓐᓄᑦ. ᑐᖓᓕᖓ (3 ᐃᒣᓘᖁᔨᒍᑏᑦ), ᐱᑦᔪᑎᒋᑦᓱᒍ ᓄᓇᓕᓕᒫᓂ 
ᐃᑲᔪᕐᑕᐅᓂᖅ ᐱᑕᖃᕐᑎᑕᐅᒋᐊᖃᕐᓂᖓ ᓲᖑᓯᑎᑦᓯᒋᐊᕐᓂᒥᒃ ᐊᒻᒪᓗ ᑫᓪᓗᑐᕐᑕᐅᒋᐊᖃᕐᓂᖓ ᓄᓇᒥ 
ᐊᓐᓇᐅᒪᒐᓱᐊᕐᓂᒧᑦ ᐊᒻᒪᓗ ᐃᓗᕐᖁᓯᓕᕆᓂᕐᒧᑦ ᐃᓕᓐᓂᐊᑎᑦᓯᒍᑎ ᑐᖕᖓᕕᒋᔭᐅᓗᓂ ᑲᑎᕕᒃ 
ᐃᓕᓴᕐᓂᓕᕆᓂᐅᑉ ᐱᒐᓱᐊᕐᓂᖓᓄᑦ ᐃᓄᓐᓅᓕᖓᓕᕐᑎᓯᓂᖅ ᐃᓕᓐᓂᐊᓂᓕᕆᓂᕐᒥᒃ ᓄᓇᕕᒻᒥ.  



ᐃᒣᓘᖁᔨᒍᑏᑦ ᐃᓚᐅᑎᑦᓯᔪᑦ, ᐊᓯᖏᓐᓂᓗ, ᐆᑦᑐᕋᕐᑎᓯᓂᕐᒥᒃ ᐱᒍᓐᓇᓂᕐᒥᒃ ᐊᒻᒪᓗ ᖃᐅᔨᒪᓂᕐᒥᒃ 
ᐃᓕᓐᓂᐊᑎᑦᓯᒍᑎᖃᖃᑎᒌᓐᓂᒥᒃ, ᐊᑦᔨᒌᓕᕐᑎᑕᐅᓂᖏᑦ ᐃᓕᓐᓂᐊᕈᑎᑦᓴᓂᒃ ᑎᑭᓭᒍᑏᑦ, 
ᐃᓕᓐᓂᐊᓂᕐᒨᓕᖓᑎᓪᓗᒍ ᐃᓂᖃᕐᑎᑕᐅᓂᖅ ᐃᓕᓐᓂᐊᕕᒻᒥ ᐊᒻᒪᓗ ᕿᒥᕐᕈᔭᐅᓂᖓ ᐅᓪᓗᖁᑎᖏᑦᑕ 
ᐱᓇᓱᐊᕐᑕᐅᓂᖓ ᐱᒍᓐᓇᑎᑦᓯᓚᖓᔪᖅ ᐃᓗᕐᖁᓯᕐᒨᓕᖓᓕᕐᑎᓯᓂᖅ ᐃᓕᓐᓂᐊᓂᕐᒥᒃ; 
ᓇᓗᓀᕐᑕᐅᓂᖏᑦ ᐱᓇᓱᕝᕕᐅᔪᑦ ᐊᑦᔨᒌᖕᖏᑐᑦ ᐱᓇᓱᐊᖃᑎᒌᓐᓂᖏᑦ ᓯᕗᒧᐊᑎᑦᓯᒐᔭᕐᑐᑦ 
ᐃᓗᕐᖁᓯᕐᒧᑦ ᐊᒻᒪᓗ ᓄᓇᒥ ᐊᓐᓇᐅᒪᒐᓱᐊᕐᓂᒧᑦ ᐃᓕᓐᓂᐊᑎᑦᓯᒍᑎᓂᒃ.  

ᑭᒡᒐᑐᕐᑏᑦ ᐅᖄᓚᐅᔪᑦ ᐃᒣᓘᖁᔨᒍᑎᓂᒃ. ᐅᖄᓂᖃᕐᓱᑎᒃ ᐱᓇᓱᐊᖃᑎᒌᓐᓂᖏᑦ 
ᖃᓂᑦᑕᕇᓕᐅᒥᒋᐊᖃᕐᓂᖏᓐᓂᒃ ᐊᑐᓂ ᓄᓇᓕᓐᓂ ᐃᓗᕐᖁᓯᓕᕆᓂᕐᒧᑦ ᑲᑎᒪᔨᖏᑦ ᐃᓗᕐᖁᓯᓕᕆᓂᕐᒧᑦ 
ᓱᖃᑦᓯᒍᑎᐅᔪᓄᑦ ᐊᒻᒪᓗ ᐋᕐᕿᓱᐃᓗᑎᒃ ᓄᓇᓕᓐᓂ ᖃᐅᔨᒪᔪᓂᒃ, ᒪᙯᓐᓂᒧᑦ ᖃᐅᔨᒪᔨᓂᒃ ᐊᒻᒪᓗ 
ᓄᓇᓕᓐᓂ ᐊᑐᐃᓐᓇᐅᑎᑕᐅᓕᕇᕐᑐᓂᒃ ᐊᑐᑦᓯᐊᖃᑦᑕᓂᐊᕐᒪᑕ.  

ᑐᑦᓯᕋᕐᓂᖃᓚᐅᔪᑦ ᐃᒣᓘᖁᔨᒍᑏᑦ ᐊᑐᕐᑕᐅᒋᐊᖃᕐᓂᖏᓐᓂᒃ ᐋᕐᕿᓱᐃᒍᑎᒋᓗᒋᑦ 
ᐱᓇᓱᐊᕐᑕᐅᓂᑦᓴᖏᓐᓄᑦ ᐸᕐᓀᓂᕐᒧᑦ, ᑐᓴᕐᑎᓯᒍᑎᐅᓛᕐᑐᖅ ᔫᓂᒥ ᑲᑎᖕᖓᓂᕐᒥ.  

ᐊᓪᓚᓯᒪᔪᓕᕆᓂᕐᒧᑦ ᐃᓕᓐᓂᐊᑎᑦᓯᓂᖅ ᐅᐱᕐᖔᒥ ᓄᓇᕕᒻᒥ  

ᐊᓪᓚᓯᒪᔪᓕᕆᓂᕐᒧᑦ ᐃᓕᓐᓂᐊᑎᑦᓯᓂᖅ ᐋᕐᕿᓱᐃᓲᖅ ᓄᓇᓕᓐᓂ ᑲᑎᒪᑦᓯᐊᑎᑦᓯᓂᕐᒥᒃ ᐊᒻᒪᓗ 
ᑫᓪᓗᑐᐃᒍᑎᐅᑦᓱᓂ ᐃᓗᕐᖁᓯᖃᖃᑎᒌᓐᓂᖏᓐᓂᒃ ᐊᓪᓚᓯᒪᔪᓕᕆᓂᕐᒥ ᐊᒻᒪᓗ ᐃᓕᓐᓂᐊᓂᕐᒥᒃ 
ᐱᕚᓪᓕᑎᑦᓯᓲᖅ ᐃᓘᓐᓇᖓᓂᒃ ᓄᓇᓕᒻᒥ.  

ᐃᓕᓐᓂᐊᓂᖅ ᐊᑐᐃᓐᓇᐅᑎᑕᐅᓲᖅ ᐱᐊᕋᕐᓄᑦ ᐅᑭᐅᓕᓐᓄᑦ ᐊᑯᓐᓂᖏᓐᓂ 5 ᐊᒻᒪᓗ 12, ᑕᕐᕿᖓᓂ 
ᔪᓓᒥ.  

ᐃᓕᓐᓂᐊᕕᒻᒥ, ᐱᐊᕃ ᐱᒋᐅᕐᓴᓲᑦ ᐃᓄᑦᑎᑐᑦ, ᖃᓪᓗᓈᑎᑐᑦ ᐊᒻᒪᓗ ᐅᐃᒍᐃᑎᑐᑦ 
ᐊᓪᓚᓂᐊᕆᐅᕐᑕᕕᓂᕐᒥᓂᒃ ᐃᓕᓐᓂᐊᓇᐅᑉ ᐊᕐᕌᒍᖓᓂ. ᑖᓐᓇ ᐊᓯᐅᔨᑎᑦᓯᑌᓕᓂᕐᒥᒃ ᐃᑲᔪᕐᓯᓲᖅ 
ᐅᐱᕐᖔᒥ ᕿᑲᕐᓇᐅᑎᓪᓗᒍ ᓄᐃᑐᐃᓐᓇᕆᐊᓕᒻᒥᒃ. ᐱᒋᐊᖕᖓᑎᑕᐅᔪᕕᓂᖅ ᑰᑦᔪᐊᕌᐱᒻᒥ 2013-
ᖑᑎᓪᓗᒍ, ᐊᓪᓚᓯᒪᔪᓕᕆᓂᕐᒧᑦ ᐃᓕᓐᓂᐊᑎᑦᓯᓂᖅ ᐱᑕᖃᕐᑎᑕᐅᓲᖑᓕᕐᑐᖅ 12-ᓂ ᓄᓇᓕᓐᓂ 14-ᓂ 
ᓄᓇᓕᖏᓐᓂ.   

ᐊᕐᕌᓂ, ᕿᑎᕐᖃᑲᓴᖏᑦ 40-ᓂ ᐊᓪᓚᓯᒪᔪᓕᕆᓂᕐᒧᑦ ᐃᓕᓐᓂᐊᑎᑦᓯᔩᑦ ᐱᓇᓱᑦᑎᑖᕆᔭᐅᓯᒪᔪᑦ ᕙᔭᓐᑎᐊ 
ᐃᓕᓐᓂᐊᕕᖓᑎᒍᑦ ᓄᓇᕕᒻᒦᓚᐅᔪᑦ. ᕗᔭᓐᑎᐊ ᐃᓕᓐᓂᐊᕕᖓ ᑐᕌᒐᓕᒃ ᓯᕗᓂᕐᒥ ᐃᓕᓐᓂᐊᑎᑦᓯᔨᓂᒃ 
ᐱᓇᓱᑦᑎᑖᕐᓂᒥᒃ ᓄᓇᓕᓐᓂ ᐱᓯᒪᔪᓂᒃ ᑭᓯᐊᓂ. ᑕᒃᑲᓂ ᐅᐱᕐᖔᒥ ᐊᕐᕌᒍᖃᓚᖓᓕᕐᑐᖅ ᐱᖓᓲᔪᕐᑐᓂᒃ 
ᑲᔪᓯᑦᓯᐊᓱᓂ ᐱᓇᓱᐊᖃᑎᒌᓐᓂᖅ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐊᒻᒪᓗ ᕗᔭᓐᑎᐊ ᐳᕐᑐᓂᕐᓴᒋᐊᓪᓚᒥᒃ 
ᐃᓕᓐᓂᐊᕕᖓ.  

ᐊᓪᓚᓯᒪᔪᓕᕆᓂᕐᒧᑦ ᐃᓕᓐᓂᐊᓂᖅ ᐃᑲᔪᕐᑕᐅᒍᑎᖃᓲᖅ ᑲᑎᕕᒃ ᐃᓕᓴᕐᓂᓕᕆᓂᕐᒧᑦ 
ᑮᓇᐅᔭᖃᕐᑎᑕᐅᑦᓱᑎᒃ ᐃᓄᓕᕆᔨᑐᖃᒃᑯᖏᓐᓄᑦ ᑲᓇᑕᒥ ᓄᑖᒥᒃ ᐊᕐᖁᓯᐅᕐᓂᒧᑦ 
ᐃᓕᓐᓂᐊᓂᓕᕆᓂᕐᒨᓕᖓᔪᓂᒃ ($300,000). ᐊᓯᖏᑦ ᑮᓇᐅᔭᖃᕐᑎᓯᖃᑕᐅᔪᑦ ᐃᓄᐃᑦ 
ᖃᖓᑦᑕᔫᖏᑦ ($100,000) ᐊᒻᒪᓗ ᒪᑭᕕ ᑯᐊᐳᕇᓴᒃᑯᑦ ᐅᖓᓗᒻᒥ ᐱᓯᒪᔪᑦ ᑮᓇᐅᔦᑦ ($250,000). 

ᐱᕙᓪᓕᐊᔭᐅᓂᖓ ᐊᖏᖃᑎᒌᒍᑎᖏᑦ ᐃᓕᓴᕐᓂᓕᕆᓂᐅᑉ ᐊᒻᒪᓗ ᑲᑎᕕᒃ ᓄᓇᓕᓕᒫᑦ ᐳᓖᓯᒃᑯᖏᑦ  

ᐊᖏᖃᑎᒌᒍᑎ ᑐᕌᕐᓂᓕᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐃᓕᓐᓂᐊᕕᒻᒥ, ᐱᓇᓱᐊᖃᑎᒌᓪᓗᑎᒃ 
ᐃᓕᓐᓂᐊᕕᓪᓗ ᐊᒻᒪᓗ ᐳᓖᓯᖏᑦ ᐱᖁᔭᓂᒃ ᓯᖁᒥᑦᓯᑌᓕᓂᕐᒨᓕᖓᑎᓪᓗᒋᑦ ᐊᒻᒪᓗ ᐃᓕᓐᓂᐊᑎᓂᒃ 
ᓴᐳᒻᒥᓯᐊᕐᓂᒨᓕᖓᑎᓪᓗᒋᑦ ᐳᓖᓯᒃᑯᑦ ᐱᓇᓱᐊᕆᐊᖃᕐᑎᑕᐅᑉᐸᑕ ᐅᕝᕙᓘᓐᓃᑦ 
ᖃᐅᔨᓴᕆᐊᖃᕐᑎᑕᐅᑉᐸᑕ.  

ᐊᖏᖃᑎᒌᒍᑎ ᐱᔭᕇᕐᑎᑕᐅᓛᕐᑐᖅ ᐳᕐᑐᓂᓴᒥ ᑲᑎᒪᔨᖏᓐᓄᑦ ᐊᒻᒪᓗ ᐊᑎᓕᐅᕐᑕᐅᓗᓂ ᑲᔪᓯᒃᑫᔨᒧᑦ.  



ᐅᐃᒪᓇᕐᑐᒥᒃ ᓴᓇᒋᐊᓪᓛᔭᐅᒋᐊᖃᕐᓂᖓ ᐃᓱᒻᒪᓴᕐᕕᒃ ᐃᓕᓐᓂᐊᕕᖓᓂ (ᖁᐊᕐᑕᖅ) 

ᑭᒡᒐᑐᕐᑎᖓ ᖁᐊᕐᑕᐅᑉ ᑐᓴᕐᑎᓯᓚᐅᔪᖅ ᐅᐃᒪᓇᕐᑐᒦᓐᓂᖓᓂᒃ ᐃᓱᒻᒪᓴᕐᕕᐅᑉ ᐃᓕᓐᓂᐊᕕᖓ. 
ᐅᕐᖂᓯᓴᐅᑎᖓ ᐊᓯᑖᕐᑕᐅᒋᐊᓕᒃ. ᑎᐸᕐᓗᑎᑦᓯᖃᑦᑕᒪᑦ ᒪᒣᑦᑐᒥᒃ ᐊᓂᐊᑦᓯᑎᑦᓯᓱᓂ. The  

ᐱᐅᓕᓂᐊᒐᓕᕆᕕᒻᒥ ᐱᓇᓱᕝᕕᒃ ᐅᖃᕐᓯᒪᔪ ᐊᓂᕐᑎᕆᔭᐅᓂᖓᑕ ᖃᓄᐃᑦᑑᓂᖓ ᐃᓕᓐᓂᐊᕕᒻᒥ 
ᖃᐅᔨᓴᕐᑕᐅᕋᑖᕐᑐᕕᓂᐅᒋᐊᖓ. ᐱᐅᔫᓂᕋᕐᑕᐅᔪᕕᓂᖅ ᐊᒻᒪᓗ ᐊᑦᑕᓇᕐᑑᒐᓂ ᐃᓗᓯᖏᓐᓄᑦ.  

ᐱᐅᓕᓐᓂᐊᒐᓕᕆᕕᒻᒥ ᐱᓇᓱᕝᕕᒃ ᒫᓐᓇᐅᔪᖅ ᐱᓇᓱᐊᕐᑐᖅ ᖃᓄᐃᓕᔭᐅᒍᑎᑦᓴᖏᓐᓂᒃ 
ᐋᕐᕿᑕᐅᒍᑎᑦᓴᖏᓐᓂᒃ. ᑐᓴᕐᑎᓯᒍᑎ ᑐᓂᔭᐅᓛᕐᑐᖅ ᖃᐅᔨᕐᓴᑕᐅᓂᖓ ᐊᒻᒪᓗ ᐋᕐᕿᒋᐊᕐᑕᐅᓂᖓ 
ᐱᔭᕇᕐᑕᐅᑐᐊᕐᐸᑦ.   

ᑭᒡᒐᑐᕐᑏᑦ ᐊᐱᕆᔪᑦ ᖃᐅᔨᓴᕐᑕᐅᓴᐅᑎᒋᓂᑦᓴᖓᓄᑦ ᓄᐃᑕᒌᕐᑐᑦ ᑮᓇᐅᔦᑦ ᓇᓗᓀᕐᑕᐅᖁᑦᓱᒋᑦ 
ᑮᓇᐅᔭᖃᕐᑎᓯᒍᑎᑦᓭᑦ ᑕᐅᕐᓯᑕᐅᓂᖓᓄᑦ ᐃᓕᓐᓂᐊᕕᒻᒥ ᐅᕐᖂᓯᓴᐅᑎᖓᑕ ᐊᒻᒪᓗ ᐱᓇᓱᐊᕐᓗᑎᒃ 
ᐋᕐᕿᒋᐊᕐᑕᐅᓂᑦᓴᖓᓄᑦ ᐅᐃᒪᓇᕐᑐᒥᒃ.  

ᑮᓇᐅᔦᑦ ᐊᑐᕐᑕᐅᓂᑦᓴᖏᑦ ᐋᕐᕿᒋᐊᕐᑕᐅᖃᔭᖕᖏᐸᑕ ᐅᕝᕙᓘᓐᓃᑦ ᓈᒻᒪᖏᑉᐸᑕ, ᑭᒡᒐᑐᕐᑏᑦ ᐊᐱᕆᔪᑦ 
ᑐᑭᑖᕈᑎᒥᒃ ᐊᑐᐃᓐᓇᕈᕐᑎᑕᐅᖁᔨᑦᓱᑎᒃ, ᑐᑦᓯᕋᕈᑎᒥᒃ ᑐᕐᖃᑕᕐᕕᖓᓂᒃ ᐃᓕᓐᓂᐊᓂᕐᒧᑦ 
ᐱᑕᖃᕐᑎᓯᖁᓗᒋᑦ ᐅᐃᒪᓇᕐᑐᒥᒃ ᑮᓇᐅᔭᖃᕐᑎᓯᓂᕐᒥᒃ.   

ᑭᐅᒍᑏᑦ ᑯᐯᒻᒥ ᐅᓐᓂᓗᕕᖓᑕ ᑐᓴᕐᑎᓯᒍᑎᖏᓐᓂᒃ: ᓇᓃᓕᕐᕿᑖ? 

ᐃᓘᓐᓈᒍᑦ ᐅᖄᖃᑎᒌᓐᓂᖅ ᐊᒻᒪᓗ ᐱᓇᓱᖃᑎᒌᓐᓂᖅ ᑐᓴᕐᑎᓯᒍᑎᐅᓚᐅᔪᑦ ᐱᐅᔫᓂᖏᓐᓂᒃ.  

2019-2020-ᒥ ᐱᓇᓱᐊᕐᓂᒧᑦ ᐸᕐᓇᓯᒪᐅᑎ ᐋᕐᕿᓱᕐᑕᐅᓯᒪᔪᖅ ᑐᕐᖃᑕᕐᕕᖓᓄᑦ ᐃᓕᓐᓂᐊᓂᓕᕆᓂᕐᒥ 
ᐱᓇᓱᐊᖃᑎᖃᕐᓱᑎᒃ ᐃᓕᓴᕐᓂᓕᕆᓂᕐᒥ. ᑐᕐᖃᑕᕐᕕᖓ ᐃᓕᓐᓂᐊᓂᓕᕆᓂᕐᒥ ᑐᓂᔨᓯᒪᔪᖅ 
ᐱᓇᓱᐊᕈᑎᐅᓚᖓᔪᓂᒃ ᐸᕐᓇᓯᒪᐅᑎᓂᒃ ᑯᐯᒻᒥ ᐅᓐᓂᓗᕝᕕᖓᓄᑦ ᕕᕈᐊᕆ 2019-ᖑᑎᓪᓗᒍ.   

ᐃᓘᓐᓈᒍᑎ, ᐅᓐᓂᓗᕝᕕᐅᑉ ᑐᓴᕐᑎᓯᒍᑎᖓ ᐃᑲᔪᕐᓯᓯᒪᔪᖅ ᓄᐃᑦᓯᓱᓂ ᐃᖏᕐᕋᓯᑎᑦᓯᓱᓂ 
ᑐᕐᖃᑕᕐᕕᖓᓂ ᐃᓕᓐᓂᐊᓂᓕᕆᓂᕐᒧᑦ ᐃᑲᔪᕐᓯᑎᑦᓱᒍ ᖃᓄᐃᓘᕈᑎᖃᕐᓂᒧᑦ ᐱᓀᓗᑕᐅᓗᐊᖕᖑᐊᑐᓂᒃ 
ᓄᓇᕕᒻᒥ ᐃᓕᓐᓂᐊᓂᓕᕆᓂᕐᒧᑦ ᐊᑑᑎᖃᑦᑕᑕᖏᓐᓂᒃ.  

ᑲᔪᓯᒃᑫᔨ ᑐᓴᕐᑎᓯᔪᖅ ᐃᓚᒋᔭᐅᑎᓪᓗᒍ ᑮᓇᐅᔦᑦ ᑐᕌᒐᖏᓐᓄᑦ ᐊᖏᖃᑎᒌᒐᓱᐊᕐᓂᓄᑦ, 
ᐃᓕᓴᕐᓂᓕᕆᓂᖅ ᑐᑦᓯᕋᕐᓯᒪᔪᖅ ᓄᐃᑕᐅᖁᔨᑦᓱᓂ ᐊᑌᓐᓇᑐᒥᒃ ᐃᓕᓐᓂᐊᑎᑦᓯᔩᑦ ᐃᓇᖏᕐᑌᔨᓂᒃ 
ᐱᓇᓱᒐᕐᓂᒃ, ᐊᒻᒪᓗ ᐃᓚᐅᑎᑕᐅᓂᖏᑦ ᑖᒃᑯᐊ ᐱᓇᓱᒉᑦ ᑮᓇᐅᔦ ᑐᕌᒐᖏᓐᓄᑦ ᑲᑎᕕᒃ 
ᐃᓕᓴᕐᓂᓕᕆᓂᕐᒥ ᑮᓇᐅᔭᕐᑑᑎᑦᓴᖏᓐᓄᑦ ᐊᖏᕐᑕᐅᓯᒪᔪᖅ. ᑖᒃᑯᐊ ᑐᑦᓯᕋᕈᑏᑦ ᒫᓐᓇᐅᔪᖅ 
ᕿᒥᕐᕈᔭᐅᔪᑦ ᑐᕐᖃᑕᕐᕕᖓᓄᑦ ᐃᓕᓐᓂᐊᓂᓕᕆᓂᕐᒧᑦ.  

ᑯᐯᒻᒥ ᐅᓐᓂᓗᕝᕕᐅᑉ ᐃᒣᓗᖁᔨᒍᑎᖏᑦ ᐱᓇᓱᐊᕐᑕᐅᓛᕐᑐᑦ ᓯᑕᒪᐅᔪᖕᖏᒐᕐᑐᓂ ᐱᓇᓱᖃᑎᒌᓪᓗᑎᒃ 
ᑲᑎᖕᖓᓂᕐᓄᑦ, ᓯᑕᒣᑦ ᓄᐃᑕᐅᒌᕐᓯᒪᔪᑦ 2017 ᐊᒻᒪᓗ 2018-ᒥ. ᐱᖓᓱᐃᑦ ᓱᓕ ᐋᕐᕿᑕᐅᒋᐊᓖᑦ 
2019-ᒥ ᐅᑭᐅᒥ ᐊᒻᒪᓗ ᐅᐱᕐᖓᓴᖓᓂ. ᑖᒃᑯᓇᓂ ᑲᑎᖕᖓᓂᕐᓂ, ᐅᖃᐅᓯᑦᓭᑦ ᐃᓕᓐᓂᐊᓕᕆᓂᕐᒥᒃ 
ᐱᒍᑦᔨᒍᑎᓅᓕᖓᔪᑦ ᐱᓇᓱᐊᕐᑕᐅᓛᕐᑐᑦ ᐋᕐᕿᓱᕐᑕᐅᓯᒪᓗᑎᒃ.  

1. ᑯᐯᒻᒥ ᑲᑎᖕᖓᓂᖅ ᐃᓕᓐᓂᐊᓂᕐᒧᑦ ᑲᔪᓯᑦᓯᐊᓂᖅ ᓄᓇᖃᕐᖄᓯᒪᔪᓄᑦ ᐃᓕᓐᓂᐊᑎᓄᑦ. 
ᑖᓐᓇ ᑲᑎᖕᖓᓂᖅ ᐋᕐᕿᑕᐅᔪᕕᓂᖅ 2017-ᒥ ᐊᒻᒪᓗ ᑲᑎᕕᒃ ᐃᓕᓴᕐᓂᓕᕆᓂᐅᑉ 
ᐃᓚᐅᓂᖓ ᑲᒪᒋᔭᖃᓚᖓᔪᖅ ᒧᒡᓄᓇᕕᒻᒥ ᖃᓄᐃᓕᖓᐅᑕᐅᔪᑦ ᐃᓱᒪᒋᔭᐅᑦᓯᐊᑎᑦᓯᓗᓂ.   

2. ᑲᑎᕕᒃ ᐃᓕᓴᕐᓂᓕᕆᓂᖅ-ᑐᕐᖃᑕᕐᕕᖓ ᐃᓕᓐᓂᐊᓂᓕᕆᓂᕐᒧᑦ ᐃᓕᓐᓂᐊᕈᑎᓂᒃ 
ᑲᑎᖕᖓᒍᑎᖃᕐᓂᖅ ᓄᐃᑕᐅᔪᕕᓂᖅ ᒫᑦᔨ 2018-ᒥ.  



3. ᑲᑎᕕᒃ ᐃᓕᓴᕐᓂᓕᕆᓂᖅ-ᑐᕐᖃᑕᕐᕕᖓ ᐃᓕᓐᓂᐊᓂᓕᕆᓂᕐᒧᑦ ᐃᓪᓗᖁᑎᖏᓐᓄᑦ 
ᑲᑎᖕᖓᓂᖅ ᓄᐃᑕᐅᔪᕕᓂᖅ ᒣ 2018-ᒥ.  

4. ᑲᑎᕕᒃ ᐃᓕᓴᕐᓂᓕᕆᓂᖅ-ᑐᕐᖃᑕᕐᕕᖓ ᐃᓕᓐᓂᐊᓂᓕᕆᓂᕐᒧᑦ ᐳᕐᑐᓂᕐᓴᒋᐊᓪᓚᒥ 
ᐃᓕᓐᓂᐊᓂᕐᒧᑦ ᑲᑎᖕᖓᓂᖅ ᓄᐃᑕᐅᔪᕕᓂᖅ ᓯᑦᑎᒻᐱᕆ 2018-ᒥ.  

5. ᐃᓕᓐᓂᐊᓂᕐᒧᑦ ᑐᕐᖃᑕᕐᕕᖓ ᑲᑎᖕᖓᓂᖅ ᓄᓇᖃᕐᖄᓯᒪᔪᖕᖑᐃᓂᖅ 
ᐃᓕᓐᓂᐊᑎᑦᓯᒍᑎᓂᒃ (ᓄᐃᑕᐅᒋᐊᓕᒃ ᐅᐱᕐᖓᓴᖓᓂ 2019). 

6. ᑲᑎᕕᒃ ᐃᓕᓴᕐᓂᓕᕆᓂᖅ-ᑐᕐᖃᑕᕐᕕᖓ ᐃᓕᓐᓂᐊᓂᓕᕆᓂᕐᒧᑦ ᑲᑎᖕᖓᓂᖅ 
ᐱᓇᓱᑦᑎᑖᕐᓂᖅ ᐊᒻᒪᓗ ᐊᑕᑎᑦᓯᓂᖅ, ᑕᑯᓐᓇᓗᐊᖕᖑᐊᓗᑎᒃ ᐊᖏᓕᒋᐊᕐᑎᓯᓂᕐᒧᑦ 
ᐅᓄᕐᓂᖏᓐᓂᒃ ᐱᒍᓐᓇᐅᑎᓖᑦ ᐃᓄᐃᑦ ᐃᓕᓐᓂᐊᑎᑦᓯᔩᑦ (ᓄᐃᑕᐅᒋᐊᓕᒃ, ᐅᑭᐅᖓᓂ 
2019). 

7. ᑐᕐᖃᑕᕐᕕᖓ ᐋᓐᓂᐊᓂᓕᕆᓂᕐᒧᑦ ᐊᒻᒪᓗ ᐃᓄᓕᕆᓂᕐᒧᑦ-ᓄᓇᕕᒻᒥ ᐃᓗᓯᓕᕆᔨᖏᑦ-
ᑐᕐᖃᑕᕐᕕᖓ ᐃᓕᓐᓂᐊᓂᓕᕆᓂᕐᒧᑦ-ᑲᑎᕕᒃ ᐃᓕᓴᕐᓂᓕᕆᓂᖅ ᑲᑎᖕᖓᓂᖅ 
ᐃᑉᐱᒋᔭᖃᕐᓂᒧᑦ ᐱᑐᑦᓯᒪᐅᑎᓂᕐᒥᒃ ᐃᓗᓯᓕᕆᓂᕐᒧᑦ ᐊᒻᒪᓗ ᐃᓕᓐᓂᐊᓂᓕᕆᓂᕐᒥᒃ 
ᐱᒍᑦᔨᒍᑏᑦ (ᓄᐃᑕᐅᒋᐊᓕᒃ ᐅᐱᑉᖓᓴᖓᓂ 2019). 

8. ᑲᑎᕕᒃ ᐃᓕᓴᕐᓂᓕᕆᓂᖅ-ᑐᕐᖃᑕᕐᕕᖓ ᐃᓕᓐᓂᐊᓂᓕᕆᓂᕐᒧᑦ ᑲᑎᖕᖓᓂᖅ ᐃᓕᓐᓂᐊᑏᑦ 
ᐃᓕᓐᓂᐊᕆᐊᖃᑦᑕᖏᓐᓂᖏᓐᓄᑦ ᓄᓇᕕᒻᒥ (ᓄᐃᑕᐅᒋᐊᓕᒃ, ᐅᐱᕐᖓᓴᖓᓂ 2019). 

ᑭᖑᓪᓕᐹᒥ, ᐊᒥᓱᑦ ᐋᕐᕿᒋᐊᕈᑏᑦ ᓄᐃᑎᑕᐅᓛᕐᑐᑦ ᐃᑉᐱᒋᔭᖃᕐᓂᒧᑦ ᐊᓪᓚᓯᒪᐅᑎᓂᒃ ᓄᐊᑦᓯᓂᕐᒧᑦ 
ᐊᒻᒪᓗ ᖃᐅᔨᓴᕐᓂᒧᑦ ᐃᓕᓐᓂᐊᑏᑦ ᐃᓕᓐᓂᐊᕆᐊᖃᑦᑕᖏᓐᓂᖏᓐᓄᑦ, ᓱᓀᓪᓗ ᐱᑦᔪᑎᐅᓂᖏᓐᓄᑦ. 
ᐱᑦᔪᑎᖃᕐᓗᑎᒃ ᓇᓗᓀᕐᓯᓂᕐᒧᑦ ᐱᓇᓱᐊᕈᑎᑦᓴᓂᒃ ᑐᕐᖃᑕᕐᕕᖓ ᐃᓕᓐᓂᐊᓂᕐᒧᑦ ᐃᑲᔪᕐᓯᒐᔭᕐᑎᓗᒍ 
ᐱᐅᓯᐅᒥᑎᑦᓯᓂᕐᒧᑦ ᐃᓕᓐᓂᐊᑏᑦ ᐃᓕᓐᓂᐊᕆᐊᑦᓯᐊᖃᑦᑕᓂᑦᓴᖏᓐᓄᑦ.  

ᐃᓕᓐᓂᐊᓂᕐᒥ ᑭᒡᒐᑐᕐᑏᑦ ᐊᖏᕐᑐᑦ ᐅᐃᕖᕐᕆᓯᑐᐃᓐᓇᕆᐊᖃᕐᓂᒧᑦ ᑲᒪᒍᑎᒥᒃ ᒪᓕᒐᖓᓂᒃ.  

ᒪᓕᒐᖅ ᒪᓕᑦᑐᖅ ᒪᓕᒐᓕᐊᕕᓂᕐᒥᒃ ᓲᓱᒋᔭᖃᕐᓂᒧᑦ ᐱᓇᓱᒍᑦᔨᒍᑎᓕᐅᕐᓂᒧᑦ ᑭᓇᓕᒫᒃᑯᓅᓕᖓᑎᓪᓗᒍ 
ᑎᒥᐅᔪᓄᑦ ᐊᒻᒪᓗ 2016-ᒥ ᐃᒣᓗᖁᔨᒍᑏᑦ ᑲᒪᒋᔭᐅᒍᑎᖏᓐᓄᑦ ᐅᐃᕖᕐᕆᓯᓂᕐᒧᑦ ᐊᒻᒪᓗ 
ᓴᓪᓗᕿᑖᖃᕐᓂᒧᑦ ᐱᓇᓱᒍᑦᔨᒍᑏᑦ ᑲᒪᒋᔭᐅᒍᑎᖏᓐᓄᑦ.  

ᒪᓕᒐᖅ ᓴᐳᑦᔨᓂᕐᒧᑦ ᐱᑦᔪᑎᓕᒃ ᐃᓕᓐᓂᐊᕕᐅᑉ ᑕᑯᓐᓇᑕᐅᓂᖓᓄᑦ ᐃᑉᐱᒋᔭᖃᕐᓂᒧᑦ ᓈᒻᒪᓈᑦᓯᐊᑐᑦ 
ᐊᒻᒪᓗ ᐃᔨᕐᓯᒪᓂᖃᖕᖏᑐᑦ ᐱᓇᓱᒍᑦᔨᒍᑎᓕᐅᕐᓃᑦ ᐊᑐᕐᑕᐅᓯᐊᕆᐊᖃᕐᓂᖏᓐᓄᑦ.  

ᒪᓕᒐᖅ ᐃᓕᓴᕐᓂᓕᕆᓂᕐᒥᒃ ᐱᒍᓐᓇᑎᑦᓯᔪᖅ ᐋᕐᕿᓱᐃᓂᕐᒥᒃ ᐊᕐᕌᒍᑕᒫᑦ ᐅᐃᕖᕐᕆᓯᑎᑦᓯᑌᓕᓂᕐᒧᑦ 
ᐊᒻᒪᓗ ᓴᓪᓗᕿᑖᖃᕐᑎᓯᑦᑌᓕᓂᕐᒧᑦ ᑲᒪᒋᔭᖃᕐᓂᒧᑦ ᐸᕐᓀᒍᑎᓂᒃ ᐊᑐᕐᑕᒐᔭᕐᑐᓂᒃ ᐃᓘᓐᓇᖏᓐᓄᑦ 
ᑭᓇᓕᒫᒃᑯᓅᓕᖓᔪᓄᑦ ᐱᓇᓱᒍᑦᔨᒍᑎᓄᑦ ᐱᑖᕐᑎᓯᒍᑎᖏᓐᓄᑦ.  

ᕿᒥᕐᕈᓂᖅ ᐊᒻᒪᓗ ᑲᒪᒋᔭᖃᕐᓂᒧᑦ ᑐᓴᕐᑎᓯᒍᑎᖃᖃᑦᑕᓛᕐᑐᑦ ᐊᕐᕌᒍᑕᒫᑦ ᑲᔪᓯᒃᑫᔨᒧᑦ, ᒪᓕᓪᓗᒋᑦ 
ᐃᓕᓴᕐᓂᓕᕆᓂᕐᒥ ᐊᑦᑕᓇᕐᑐᒨᕐᑎᓯᑦᑌᓕᓂᕐᒧᑦ ᑐᖕᖓᕕᖏᑦ ᐋᕐᕿᒋᐊᕐᑕᐅᒍᑎᒋᓚᖓᔭᖏᑦ.  

ᐊᑐᑦᓯᐊᓂᖅ ᓄᓇᓕᓐᓂ ᐊᑐᐃᓐᓇᐅᔪᓂᒃ ᖃᐅᔨᒪᔨᓂᒃ  

ᑭᒡᒐᑐᕐᑏᑦ ᐅᖄᔪᑦ ᐊᑦᔨᐸᓱᖓᓂᒃ ᐊᑑᑎᓯᒪᓂᕐᒥᒃ ᖃᐅᔨᒪᔪᓂᒃ ᐊᑐᐃᓐᓇᐅᔪᓂᒃ ᓄᓇᓕᓐᓂ, 
ᐃᓕᓐᓂᐊᕖᑦ ᐊᒻᒪᓗ ᐃᓕᓴᕐᓂᓕᕆᓂᖅ ᐱᒍᓐᓇᑑᔮᓲᕆᖕᖏᑕᖏᓐᓂᒃ.  

ᑖᒃᑯᓄᖓ ᐃᓱᒫᓘᑎᓄᑦ ᑭᐅᒍᑎᐅᑦᓱᓂ, ᐅᖄᖃᑎᒌᓐᓂᓴᐅᓂᖏᑦ ᐱᓇᓱᑦᑐᓕᕆᕕᐅᓪᓗ ᐱᓇᓱᕝᕕᖓ 
ᑫᓪᓗᑐᕐᑕᐅᒋᐊᓪᓚᑐᐃᑦ. ᐱᓇᓱᑦᑎᑖᕐᓂᖅ ᒪᓕᓲᖑᑎᓪᓗᒍ ᐊᑐᕐᑕᐅᒋᐊᓕᓐᓂᒃ, ᐅᖃᕐᑕᐅᓚᐅᔪᖅ 



ᐅᖄᖃᑎᒌᑦᓯᐊᓂᖏᑦ ᐱᓇᓱᑦᑐᓕᕆᕕᐅᑉ ᐱᐅᔫᕋᔭᕐᓂᖓ ᓇᓗᓀᕐᓯᓂᕐᒧᑦ ᓄᓇᓕᓐᓂ 
ᐱᓇᓱᒍᓇᐅᒐᔭᕐᑐᓂᒃ.   

ᑭᒡᒐᑐᕐᑏᑦ ᐅᖃᕐᑐᑦ ᑕᑯᒍᒪᓂᕐᒥᓂᒃ ᑮᓇᐅᔭᒋᐊᓪᓓᑦ ᐊᒡᒍᑐᕐᑕᐅᓂᑦᓴᖏᓐᓄᑦ ᐱᓇᓱᑦᑎᑖᕋᓱᐊᕐᓂᒧᑦ 
ᐱᒐᓱᐊᕈᑏᑦ ᓄᓇᕕᒻᒥᐅᓅᓕᖓᔪᑦ ᐊᒻᒪᓗ ᐃᓄᓐᓄᑦ ᐱᓇᓱᑦᑎᑖᕆᔭᐅᑐᐃᓐᓇᕆᐊᓕᓐᓄᑦ, 
ᐃᓕᓐᓂᐊᑎᑦᓯᔨᑦᓴᑐᐃᓐᓇᐅᖏᑦᑐᓄᑦ. ᑖᓐᓇ ᑕᑯᓐᓇᓱᒍ, ᑭᖕᖒᒪᓇᕐᑐᖅ ᐃᓘᓐᓈᒍᑦ 
ᑐᓴᐅᒪᑎᑦᓯᒍᑎᑦᓴᓂᒃ ᐃᓄᓕᒫᓂᒃ ᐃᓕᓴᕐᓂᓕᕆᓂᖅ ᐱᓇᓱᕝᕕᓴᐅᓂᖓᓂᒃ ᐅᖃᕐᑕᐅᓚᐅᔪᖅ.  

ᑐᓴᐅᒪᔭᐅᒍᑎᓂᒃ ᖃᕆᑕᐅᔭᑎᒍᑦ ᐱᒍᓐᓇᓂᖅ ᐊᓪᓚᓯᒪᔪᓂᒃ  

ᑭᒡᒐᑐᕐᑏᑦ ᑐᑦᓯᕋᓚᐅᔪᑦ ᐱᓇᓱᐊᖁᔨᑦᓱᑎᒃ ᐃᑉᐱᒋᔭᖃᕐᓂᒧᑦ ᐱᒍᓐᓇᑎᑕᐅᓂᕐᒥᒃ ᖃᕆᑕᐅᔭᑎᒍᑦ 
ᐱᑐᒍᑎᒥᒃ ᐊᓪᓚᓯᒪᔪᓂᒃ ᐱᑖᕐᕕᒋᒍᓐᓇᑕᒥᓂᒃ, ᑲᑎᖕᖓᐅᑎᑦᓴᓂᒃ ᐊᒻᒪᓗ ᑐᓴᕐᑎᓯᒍᑎᓂᒃ 
ᐅᖄᔭᐅᒐᔭᕐᑐᓂᒃ ᑲᑎᖕᖓᓂᕐᒥ.  

ᐅᖃᓚᐅᔪᑦ ᐃᓱᒫᓘᑎᒥᓂᒃ ᐱᑕᖃᕐᑎᑕᐅᓲᖑᖕᖏᓂᕐᒥᓂᒃ ᐱᒍᓐᓇᑎᑕᐅᓂᕐᒥᒃ ᐱᐅᓯᕆᔭᐅᓯᒪᔪᓂᒃ 
ᑐᓴᐅᒪᑎᑦᓯᒍᑎᓂᒃ ᓯᕗᓂᐊᓗᐊᓂ ᑲᑎᖕᖓᓂᑦᓴᐅᑉ.  

ᐊᕐᕌᓂ, ᐊᑐᓂ ᑭᒡᒐᑐᕐᑏᑦ ᖃᕆᑕᐅᔭᑖᓚᐅᔪᑦ. ᑭᓯᐊᓂ ᐊᑐᕐᑕᐅᒋᐊᓕᒃ ᐋᕐᕿᑕᐅᓯᒪᕋᑕᖕᖏᒋᐊᖓᓂᒃ. 
ᑭᒡᒐᑐᕐᑏᑦ ᐊᐱᕆᔪᑦ ᑕᒪᓐᓇ ᕿᒥᕐᕈᔭᐅᖁᑦᓱᒍ.  


